
	МОНГОЛ НЭГЭН КАТЮША

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	СОНОМЫН УДВАЛ 

	 

	МОНГОЛ НЭГЭН КАТЮША

	 

	(Болсон явдлын өгүүллэг1)

	 

	Дөрвөн ханатай гэрийн баруун орноо хэвтсэн Алексей сая ухаан орж харвал түүний дээрээс залуухан монгол хүүхэн тонгойн зогсож байгаа нь бүдэг бадагхан үзэгдэв. Алексей гайхаж юу билээ дээ энэ чинь! гэж хэсэг зуур нүдээ аниад дахин харвал мөнөө хүүхэн нэг юм хэлж байх шиг.

	Өндийх гээд чадсангүй, дахин ухаан алдлаа. Хүүхний эцэг хоймрын авдар дээр жижиг цөгцөнд зул өргөнгүүтээ,

	— Одоо нэг ухаан орсон хойно удахгүй сэргэнэ. Харин өрөөсөн хөлийнх нь хуруу хөлдсөн дөг өө. Залуу хүн барагтай зовлонг давна вий. Наад нэхийнийхээ өөдсөөр хөлийг нь сайн үрээд бай. Аав нь гарч хэдэн хониныхоо хашааг үзээд ирье. Буйгаар нь алдвал ямар сайн байх вэ. Сайн базаалгүй горьгүй. Энэ хүүг сэрвэл халуун юм хамаагүй өгч болохгүй шүү, аав нь бушуухан гараад ирье гэв.

	Алексейн хөлийг үрж арчиж байснаа эцгийгээ гарахтай  зэрэг больж миний ингэж байхыг хараад энэ хүн бас л гайхах вий гэж хүүхэн бодов.

	Өрөөсөн хөл нь хуучин шархтай байж. Тэгээд хуруу нь амархан хөлдөө юм уу, баруун фронтод явсан хүн байх гэж бодож суутал Алексей дахин сэргэв. Алексей өндийж,

	— Где я? Где я? гэж ширүүн асуухад хүүхэн тэвдэн босож гэрийн хаалга онгойлгон,

	— Аав аа гэж дуудав. За байз юу гэж байгаа юм бол оо? Юм уух юм болов уу гэж бодож цай хийгээд барихад Алексей дуугүй авч уугаад гэрийн доторхыг ажиглав.

	Холбоо засах гэж гараад шуурганд шөнөжин өдөржин төөрч унан тусан явж машинаа эрсэн, хий буудаж байсан, морьтой хүний бараа харснаа санаж намайг монгол айлынхан олжээ гэж таамаглаж байв. 

	Малын хагас шуурганд уруудсаныг хүүхэн арайхийж эрж олоод явж байтал Алексей замд тохиолджээ. Тэгтэл Алексей ухаан алдаж унажээ. Түүний бууг салган авч хүзүүнээсээ зүүгээд босгох гэж оролдож байтал унаж явсан морио алдаж, олсон мал нь дахин алдагдав.

	Хүүхэн орос цэргийг мөрлөж түшин чирсээр зогсож хашхирсаар гэрийн чиг зүглэж явлаа. Тэнгэр жаал онгойжээ. Охиныхоо хойноос гарсан эцэг нь бараа харан тосож ирж, Алексейг элбэж морин дээрээ суулгаад өвгөн араар нь сундлан дүүрч хүүхэн явган дагаж гэртээ авчирсан юм байжээ.

	Алексей гэнэт буугаа санаж эрсэн чинь хавьд нь байсангүй.

	— Миний буу хаана байна гэж асуухад хүүхэн юү ч ойлгохгүй нүдийг нь дагуулж харна.

	Алексей хоёр хөлөө ээлжилж хөдөлгөж үзэв. Хөлийн хуруу хөлдсөн болов уу гэж мэдэрч, босох гэхэд хүүхэн түүнийг гэдрэг аяархан хэвтүүлж үүдэнд очоод эцгээ ахин дуудав.

	Алексей буугаа эрж хүүхнээс дахин асуув. Мөн л ойлгосонгүй. Тэгэхээр нь хүүхний өөдөөс өрөөсөн нүдээ аньж нэг гараа урагш болгож буу шагайх дүр үзүүлэхэд хүүхний царай хувирч үүд рүү ухрав. Алексей дэмий юм хийснээ ухаарч инээмсэглэн яаж ойлгуулахаа бодож хэвттэл, ашгүй хананд нэг буу өлгөөтэй байсныг заагаад дараа нь өөрийгөө заахад хүүхэн сая ойлгож нөгөө талын орон дээр хураалттай дээлүүдийн дороос нандигнан боосон оготор автомат бууг гаргаж Алексейн хажууд тавьжээ.

	Алексей, хүүхний гарыг чанга атгахад хүүхэн энэ чинь яах нь вэ гэсэн шиг гараа татаж,

	— Ёо ёо гэтэл эцэг нь орж ирж,

	— Юу болов? гэв.

	— Буугаа эрэхээр нь гаргаж өглөө гэж хэлээд, хүн баярласнаа мэдэгдэж байхад би нэг их ёолдог маань ч юу билээ гэж хүүхэн бодов.

	— За ашгүй ухаан орж дээ гэж хөлийг нь зааж,

	— Плохо плохо гэж хэлэхэд нь өвгөнийг орос хэл мэддэг гэж баярлаж,

	— Та бүгд ашгүй яаж надтай уулзав даа. Би ер нь нэгмөсөн явчих шахаж шүү. Японтой тулалдаж чадалгүй өнгөрвөл тоогүй болно доо.

	— Хүү минь өвгөн ах нь юу ч мэдэхгүй шушмаа гэхэд хүүхэн нь,

	— Шушмаа гэх юм, тэр чинь хятад үг шүү дээ гэв.

	— За өвгөн ах нь хорошо, плохо хоёр үгнээс өөр юм даанч мэдэхгүй гэж Алексейд хэлээд,

	— Хөөрхий минь хэний үр ингэж яваа юм бол? Энэ чинь муу өвгөнийг охинтой нь хэдэн үхэр хоньтой нь хамгаалах гэж яваа хүн байгаа юм. За миний хүү сайн хоол хийнэ дээ. Наад хүн чинь юу идэх бол, аав нь нэг юм төхөөрье. Шөл өгье.

	— Ээ аав аа орос хүн талханд дуртай шүү дээ. Гамбир хийх үү.

	— Юуны чинь гамбир хоосон гурилаар яадаг юм бэ. Хонины шинэ шөл өгөөд зузаан хучлагаар дараад сайн хөлөргөнө. За байз ямар ч гэсэн урьдаар шар тос самраад олигтойхон сүүтэй цай өг. Сайн хоол өгвөл биед нь тус болно. Аав нь гаръя гэж дэрэн дороос хутга авч гарав.

	Хүүхэн Алексейн өмнө ширээ засаж цагаан идээ тавиад цай хийж барихад Алексей,

	— Одоо би ангидаа очилгүй болохгүй. Та бүгд хүргэж өгч үз. Би ангиа хаа байгааг ч мэдэхгүй байна. Ингэхэд өнөөдөр хэд дэх өдөр вэ гэж асуухад хүүхэн хүүдийтэй будаа авчирч та будаа чануулж идэх үү? Хар цай уух уу, аав хар цай өглөө гэх байх даа гэв.

	Алексей инээмсэглэж толгой сэгсрэхэд хүүхэн, хүүдийтэй гурилаас аягаар утгаад,

	— Би гамбир хийх үү гэж зуух руу заахад Алексей мөн л толгой сэгсрэв. Тэгэхээр нь хүүхэн идэж уух юмаа зайлуулж паалантай төмпөн авчирч орны урд тавиад гүцтэй ус алчууртай барьж ирэхэд Алексей гараа угаав.

	Алексейн хөл өвдөж байгаа бололтой. Шаналж, ярвайн өндийж, хөлөө барьж үзсэнээ гэдрэг унахад хүүхэн сандран босож хөлийг нь барилан илж туслах аргаа олж ядан хучлагыг нь засаж байв.

	Алексей хүүхний гарыг тэмтрэн аяархан татаж хөлөөсөө салгахад хүүхэн хөлийг нь хучаад босов. Өвгөн гаднаас төхөөрсөн хонио өргөн оруулж пидхийтэл тавихад Алексей түүнийг харж цочин энэ чинь арай надад зориулж бүхэл хонио гаргаж байгаа юм биш байгаа даа. Одоо яадаг билээ. Ингэж айлыг сүйтгэх гэж байх уу. Би ч ажил явдалд нь саад болж байгаа байх гэж сэтгэл нь зовж,

	— Надад юу ч хэрэггүй. Би өлсөөгүй шүү. Та минь гэхэд өвгөн охиндоо миний хүү аяганд нь ааруул ёотон хийгээд хар цай хийж өг гэв.

	— Нөхөд минь миний идэж уух ч яах вэ. Би ангидаа очихгүй бол болохгүй. Би одоо явалгүй горьгүй намайг ангид минь хүргэж өгөх арга байна уу? гэхэд өвгөн,

	— А поехалий. Болохгүй. Явъя гэж байх шиг байна. Болоогүй хүү минь. Өглөө болголгүй дээ. Ингэхэд Баянтүмэнээс төөрөөгүй байгаа даа. Алексей ашгүй ойлголоо гэж баярлан, — Баянтүмэн. Баянтүмэн гэхэд,

	— Баянтүмэн гэж мэддэг болоод хэлж байгаа байх. Харин орос цэргийн анги урдуур явдаг юм чинь тэндээс төөрсөн байх ёстой. Энэ хүн уруудаж явахгүй салхи сөрсөн байх.

	— Харин дээ хүү минь энэ хүү дахиж битгий муудаасай, жаахан халуунтай байх шиг байна. Уушгинд нь согог суугаагүй байгаа даа. Тэгвэл өнөө шөнө дордоно шүү. Их халуурвал нүцгэн гараад ч гүйж магадгүй хоёулаа сахиж хононо доо.

	— Аав минь халуунтай хүнд шөл өгч болохгүй байх аа.

	— Болно оо. Харин мах хэрэггүй шинэ шөл өгнө. За ууцыг нь өнөө шөнө чанаад маргааш аваад яв. Бэлгэ дэмбэрэлтэй юм, нөхөд нь иднэ биз.

	— Би хүргэж өгөх юм уу аав аа гэхэд,

	— Тэгэлгүй дээ, аав нь хонио хойш нь гаргаад морио юүлнэ. Ус авчирна. Уруудсан малынхаа хойноос дараа нь явна. Мэдэж яваарай. Энэ хүнийг тун аятайхан авч явна шүү дээ. Муу чингэлэг яйжганаад байдаг болов уу, гайгүй болов уу, сайн дулаалж үзнэ дээ. Монгол орос цэргийн алинд ч очоод асуухад учир нь олдоно гэв.

	Энэ хоёр Алексейд шөл хийж өгөөд түүнийг хөдлөх аргагүй болтол хучиж шөнөжин гал түлж сахиж хоножээ.

	Өглөө нь Алексейг морин тэргэн дээр чингэлэг дотор хэвтүүлж аваад явжээ. Замын бартааг огт ажиглаж үзээгүй хүүхэн одоо тэрэгний дугуй чулуунд тааралдах, жаахан ч гэсэн донсолгох тоолон өөрийн нь бие өвдөх шиг Алексейн төлөө санаа зовж эргэн эргэн харж, байн байн зогсож, түүнийг ажиглаж сувилж явлаа.

	«Валя минь намайг ингэж хөглөж явааг яаж тааж мэдэх вэ дээ. Энэ хүүхэн миний Валя шиг их зөөлөн гартай сайхан сэтгэлтэй амьтан шиг байна. Эдгүй бол ч би үхэж дууслаа. Намайг ингэтлээ хүүхэд шиг бөөцийлөх гэж дээ»

	Нэг зогсоход нь Алексей,

	— Жаахан байзная. Бие гайгүй байна, хоёулаа ярья даа. Нааш ир гэхэд хүүхэн ойртон зогсов.

	— Юм уух уу гээд эсгий уутанд хийсэн савтай цайгаа гаргаж аяганд хийж өгөв.

	— За баярлалаа. Өөрөө уу. Ингэхэд чиний нэр хэн бэ? Миний нэрийг Алексей гэж тогтоосон биз. Алексей гэдэг.

	— Алексаа. Алаг-саа

	— Тийм тийм. Чи хэдтэй вэ, Хорьтой юу?

	— Алексей! За явцгаах уу даа. Чи даарч байгаа байх.

	— Явъя даа гэж Алексей хэлэв. Дайнаас буцахад нь аав бид хоёр энэ хүнийг нөхөдтэй нь гэртээ урих юм сан, хэл мэдэхгүй тун ч тусгүй юм даа гэж хүүхэн бодож явав.

	Орос цэргийн нэгэн ангид Алексейг хүргэжээ.

	1945 он

	Баянтүмэнээс нэлээд зайдуу хэсэг толгодын ард орос цэргийн нэгэн салбар анги байрлажээ. Хоёр жижиг шавар байшин, нүхэн гэр голдуу байв. Хаврын ширүүн салхинд гөлийтөл туужуурдагдсан газрын хөрснөөс бог өвс туугдан толгодын арын бяцхан жалганд хурж үндэс нь түжийнэ. Бут дагаж хунгарласан цас зах сэжүүрээсээ цайрдах янз оржээ.

	Орос цэргүүд хэсэг хэсгээр жагсаж сургууль хийж байгаа харагдана.

	Цэргийн ангийн урд хөтөл дээгүүр хар морьтой эмэгтэй хүн гарч ирж түр зогссоноо, уруудаж шогшуулсаар цэргийн ангийн шавар байшингийн ойролцоо ирэхэд түүнийг гал тогооны цэргүүд угтав.

	— Аа, манай Катюша ирлээ. Их сайн байна. Бид таныг ирэхгүй болчхов уу гэж сэтгэл зовж байсан юм. Та орохгүй юу гэхэд монгол хүүхэн ойлгосон юм шиг толгойгоо дохин инээмсэглэж ганзагалсан туламтай сүүгээ мулталж цэргүүдэд барилаа.

	Ботгон малгай сөхөж хэлтгийдүү тавиад хурган дотортой дугуй хээтэй шинэхэн хүрэн торгон дээл дээр шар бүс бүсэлж бас зузаан цагаан ултай өвлийн илгэн гутал өмссөнийг ажихад энэ хүүхэн энд ирэхдээ зориуд гоёж дээ гэж мэдэгдэж байв.

	Хэсэг цэргүүд хүүхний ойролцоо жагсаалаар өнгөрөхдөө дарга нь ёсолж цэргүүдийн зарим нь жуумалзан, зарим нь эргэн харж хөл алдаж явлаа.

	— Ээ Алексей, гараад ирж үз! Манай Катюша ирээд байна гэж нэгэн дарга хажуугийн жижиг байшин руу хандаж хашхирахад хүүхэн тэр зүг мориныхоо амыг залж сэтгэл нь зовсон бололтой нөгөө байшин өөд ширтэв.

	«Алексей сайн байгаа шүү!» гэж дэргэд нь байгаа хүмүүс хүүхэнд хэлэв.

	Удалгүй байшингийн үүд нээгдэж нэлээд шаналсан бололтой цайвар царайтай гонзгой нүүртэй орос цэрэг хүнээр түшүүлэн гарч ирэхэд, ирэх тоолондоо мориноосоо буудаггүй буцаж явдаг хүүхэн, энэ удаа бушуухан бууж морио хөтөлсөөр Алексейн өөдөөс очиж хязгааргүй баярласан байртай инээмсэглэн зогсоход нөгөө цэрэг, хүүхнийг ойрт гэж дуудаад тэврэн авч дух хацрыг нь дахин дахин үнсэж,

	— Би танд их баярлаж байна. Ямар азаар тантай тохиолдов оо! гэхэд хүүхний нүдэнд нулимс мэлтгэнэж зогссоноо  залуугийн боодолтой хөлийг зааж, «ямар байна» гэсэн бололтой харахад нь залуу,

	— Зүгээр дажгүй. Энэ намайг зуу насалтал чирнэ. Танд баярласнаа яаж илэрхийлэхээ мэдэхгүй байна. Катюша минь чи ер нь ямар сайн хүн бэ? Бид чиний эх оронд чинь дайсныг алхуулахгүйн төлөө амиа хайрлахгүй тэмцэнэ. Бид хэл нэвтрэлцдэг бол аштай юу. Орос хэл мэддэг монгол дарга өчигдөрхөн ирээд явсан юм сан гэв.

	— Энэ бол ёстой ариухан сэтгэлтэй монгол охин юм. Дандаа ингэж сүү авчрах юм гэж Алексейн дэргэд байгаа нөхөр нь хэлэв.

	— Таны хөл эдгэж байгаа нь ашгүй дээ. Бид санаа их зовж байсан шүү гэж хүүхэн хэлэв.

	— Григорий чи миний дэрэн дороос цаасанд боодолтой юм авчирч өгөөч! гэж нөхрийгөө гуйхад тэр нь гүйж байшинд оров. Бүжигт хэрэглэж байсан олон өнгийн бүчийг хүүхэнд бэлэглэхэд хүүхэн бүгдийг нь нийлүүлж богинохон бүдүүн гэзэгнийхээ үзүүрт уяхад тэр нь салхинд намирч байв. Хүүхэн гал тогооны цэргээс тулмаа авч ганзагандаа уяад мориндоо мордов.

	— Аавдаа мэнд хүргээрэй.

	— За баяртай Алексей гуай, би удахгүй сүү авчирч өгнө. Та түргэн эдгээрэй! гэж хэлээд эргэж цэргийн гортиг өнгөртөл аяар явснаа төдхөн давхин далд оров.

	Үүнээс хойш бараг сар боллоо. Хүүхэн бяцхан туламдаа сүү ганзагалж шогшуулсаар цэргийн ангийн өмнөх хөтөл дээр гарч ирэхэд цэргийн ангийн байдал огт харагдсангүйд хүүхний дотор палхийж тээнэгэлзэн зогссоноо учрыг олохоор яаран явж гал тогооны байшингийн дэргэд нь ирэхэд, юү ч үзэгдсэнгүй, хэн ч байсангүй, эл хуль хар нутаг үлджээ. Алексейн хэвтэж байсан муу шавар байшингийн цонхон тушаа очиж харахад юу ч үгүй хоосон байв.

	Дайн гэдэг ганц үг хоромхон зуур сэтгэлд нь буулаа. Алексей өдийд эдгэрээд байлдахаар  яваа болов уу? Аль хаа нэг газар сувилуулан хэвтэж байгаа болов уу. Орос цэргүүд энэ жихүүн салхитай өдөр хаа яваа бол гэж хүүхэн бодож зогсов.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

